
CONCELLO DE MUROS
(A Coruña)

ORDE DO DÍA

A. PARTE DISPOSITIVA

PRIMEIRO. Aprobación das actas anteriores núm. 10 do pleno ordinario do 31 de xullo de 2025 e núm. 11 
do pleno ordinario do 25 de setembro de 2025
SEGUNDO.  Solicitude  de  desafectación  da  EEI  de  Muros,  Código,  15023727.  (Exp.  núm.:
2025/U017/000066).

TERCEIRO.-  Declaración institucional  do Concello  de Muros con motivo da conmemoración do 25 de
novembro, día Internacional da eliminación de violencia contra as mulleres.

CUARTO. MOCIÓNS DE URXENCIA

B. PARTE DE CONTROL DOS ÓRGANOS DE GOBERNO E FISCALIZACIÓN DA XESTIÓN DOS ÓRGANOS
MUNICIPAIS DE GOBERNO 

QUINTO. Dar conta das resolucións da Alcaldía núm. 770/2025 de 1 de setembro ata a núm. 874/2025 do 30
de setembro de 2025, e das actas da XGL núm. 18 de 3 de setembro, da núm. 19 de 17 de setembro e da
núm.  20  de  24  de  setembro  e  das  resolucións  contrarias  aos  reparos  formulados  pola  Intervención
municipal 

SEXTO. Rogos e preguntas

CONCELLO DE MUROS
(A Coruña)

No salón de sesións da Casa Consistorial sendo as vinte horas e trinta minutos, do día de referencia, reúnense en
primeira convocatoria os/as concelleiros/as citados/as anteriormente, co obxecto de celebrar a sesión ordinaria do
Pleno da corporación, asistidos por min, a secretaria do Concello que certifico.

Comprobada a  existencia  do  quórum necesario,  a  señora  alcaldesa  declara  aberta  a  sesión,  con  arranxo  á
seguinte orde do día:

ORDE DO DÍA

A. PARTE DISPOSITIVA

PRIMEIRO. Aprobación das actas anteriores núm. 10 do pleno ordinario do 31 de xullo de 2025 e núm. 11 
do pleno ordinario do 25 de setembro de 2025

A Sra. Alcaldesa manifesta que se detectaron uns erros nas actas e que se corrixirán e volverán a traer para a súa
aprobación na seguinte sesión plenaria. 

SEGUNDO.  Solicitude  de  desafectación  da  EEI  de  Muros,  Código,  15023727.  (Exp.  núm.:
2025/U017/000066).

Intervén a Alcaldesa que explica a proposta que é do seguinte literal:

Visto que no  DOG de data 25.08.25 publícase a Orde da Consellería de Educación, Ciencia, Universidades e
Formación  Profesional  do 4  de agosto de 2025 pola  que se modifican as unidades e os  postos  de traballo
docentes dos centros públicos dependentes desta consellería nos niveis de educación infantil, educación primaria
e educación especial.

- No artigo 2 da referida Orde disponse a supresión dos centros que se recollen no Anexo IV, entre os que figura o 
EEI de Muros, Código 15023727.

- Considerando a supresión do referido centro educativo EEI de Muros Código 15023727, corresponde tramitar a
solicitude  de  autorización  previa  de  desafectación  á  Consellería  de  Educación,  Ciencia,  Universidades  e
Formación Profesional, tendo en conta a innecesariedade do citado inmoble para o desenrolo do servizo público
do ensino como Escola de Educación Infantil e por tanto a súa desafectación do uso actual, a fin de que se poida
destinarse a outros usos e servizos públicos municipais que acorde esta Corporación, para fins que redunden en
beneficio dos habitantes do Concello de Muros.

E visto o informe proposta da secretaria do 21 de outubro de 2025,  propoño ao Pleno da Corporación do Concello
de Muros, de acordo co establecido no artigo 22 da Lei 7/1985, de 2 de abril, reguladora das bases do réxime
local, a adopción do seguinte acordo:

PROPOSTA DE ACORDO

ÚNICO.- Solicitar da Consellería de Educación, Ciencia, Universidades e Formación Profesional a autorización
previa á desafectación do EEI de Muros, código 15023727.

Ábrese a quenda de debate.

CONCELLO DE MUROS
(A Coruña)

Intervén a voceira do Partido Popular, a Sra. Monteagudo Romero que manifesta que lle parece ben pero que lle
gustaría que se destinara a un centro para a xuventude. 

Intervén a voceira do Partido Socialista, a Sra. González Cerviño que alega que están dacordo coa desafectación
da escola infantil e que neste momento non toca decidir a que se vai dedicar a escola infantil. 

Intervén a continuación o Sr. Lago Álvarez que di que entende que despois de tantos meses ben se podía dicir por
parte do goberno municipal a que se vaia a adicar a escola infantil, polo menos dar unha idea de que pretensión
se ten con este local.

Intervén a Sra. Alcaldesa que manifesta que durante o período lectivo anterior xa se deron alí  obradoiros de
pintura e este curso tamén se están impartindo obradoiros na escola e que no seu momento estudaranse todas as
posibilidades de uso da escola. 

Rematadas as intervencións, o Pleno da corporación, cos votos a favor do grupo municipal do BNG (4), do grupo
municipal socialista (3), do grupo municipal do partido popular (4) e a abstención do grupo mixto Muros Centrado
(1) acorda:

ÚNICO.- Solicitar da Consellería de Educación, Ciencia, Universidades e Formación Profesional a autorización
previa á desafectación do EEI de Muros, código 15023727.

TERCEIRO.-  Declaración institucional  do Concello  de Muros con motivo da conmemoración do 25 de
novembro, día Internacional da eliminación de violencia contra as mulleres.

Intervén a alcaldesa que dá paso a Da. Maruxa  Martinez Romani para que explique a declaración institucional e
que se transcribe a continuación:

DECLARACIÓN INSTITUCIONAL DO CONCELLO DE MUROS POLO 25N 

A violencia machista constitúe unha das máis graves vulneracións dos dereitos humanos na nosa sociedade. Non
é  un  problema  privado,  senón  unha  manifestación  extrema  da  desigualdade  entre  mulleres  e  homes,
profundamente  enraizada  en  estruturas  sociais,  culturais  e  económicas  que  perpetúan  a  discriminación  e  o
dominio. Cada agresión, cada asasinato, cada acto de control ou humillación contra unha muller representa un
ataque directo á liberdade, á dignidade e á igualdade, principios fundamentais sobre os que se sostén calquera
democracia. 

En Galicia, os datos oficiais seguen sendo alarmantes. Durante o ano 2024 rexistráronse máis de 7.600 denuncias
por violencia de xénero, o que supón preto de 21 denuncias diarias. Aínda que o número total de vítimas adultas
descendeu lixeiramente respecto ao ano anterior, aumentaron os casos nos que menores foron vítimas directas ou
testemuñas desta violencia, o que agrava a dimensión do problema e o seu impacto nas xeracións futuras. A
comezos de 2025, o sistema VioGén mantiña máis de 5.800 casos activo, moitos deles cualificados como de risco
medio, alto ou extremo. Estes datos amosan que, lonxe de ser un fenómeno illado, a violencia machista segue
presente en todos os ámbitos da vida social e familiar, e require unha resposta firme, sostida e coordinada por
parte das institucións públicas. 

As  consecuencias  da violencia  machista  son  devastadoras.  Non só  destrúen  vidas,  senón que provocan un
profundo dano social, psicolóxico e económico. As mulleres que a sofren padecen secuelas físicas e emocionais;
os fillos e fillas que conviven con ela vense gravemente afectados no seu desenvolvemento e benestar; e as

CONCELLO DE MUROS
(A Coruña)

comunidades perden cohesión,  seguridade e confianza.  Loitar  contra  a  violencia  machista é,  por  tanto,  unha
obriga ética, social e política: implica defender a dignidade humana e a igualdade real entre todas as persoas. 

Neste  contexto,  resulta  especialmente  preocupante  a  difusión  de  discursos  negacionistas  que,  desde
determinados  sectores  políticos  e  mediáticos  —particularmente  vinculados  á  extrema  dereita—,  pretenden
minimizar, relativizar ou mesmo negar a existencia da violencia de xénero como problema estrutural. Este tipo de
discurso non só distorsiona a realidade e despreza a evidencia científica e estatística, senón que constitúe tamén
unha forma de violencia simbólica. Cando se afirma que “a violencia non ten xénero”, o que se pretende é borrar a
raíz  estrutural  dun  problema  que  ten  causas  históricas,  culturais  e  sociais  concretas:  o  machismo  e  a
desigualdade. 

O negacionismo non é inofensivo. Ao poñer en dúbida a existencia da violencia machista, debilita a confianza das
vítimas nas institucións,  xera medo a denunciar  e  fomenta un clima social  de desprotección.  Ademais,  pode
traducirse en retrocesos lexislativos e orzamentarios,  poñendo en risco políticas de igualdade,  programas de
prevención ou recursos de asistencia que son froito de décadas de loita feminista e de consenso democrático. O
negacionismo, en definitiva, dálle cobertura ideolóxica á violencia: normalízaa, xustifícaa e invisibilízaa. 

Por  este  motivo,  as  institucións  democráticas,  especialmente  aquelas  máis  próximas  á  cidadanía,  teñen  a
responsabilidade de posicionarse con claridade e sen ambigüidade. O Concello de Muros, como administración
pública comprometida coa igualdade e cos dereitos fundamentais, debe reafirmar o seu rexeitamento absoluto a
calquera forma de violencia contra as mulleres, así como aos discursos que a negan ou a relativizan. Non se trata
dunha cuestión partidista,  senón dun compromiso cos  valores  constitucionais,  coa  convivencia  e  coa xustiza
social. 

A  erradicación  da  violencia  machista  require  unha  acción  sostida,  transversal  e  coordinada:  educación  en
igualdade, sensibilización desde idades temperás, formación dos profesionais que atenden ás vítimas, recursos
suficientes para garantir a súa seguridade e autonomía, e un traballo permanente para desmontar os estereotipos
e as condutas machistas que aínda persisten. Só coa implicación conxunta de toda a sociedade -institucións,
asociacións, centros educativos, medios de comunicación e veciñanza- poderemos construír unha comunidade
libre de medo e de violencia. 

Por todo iso, o Concello de Muros reitera o seu compromiso inequívoco coa defensa da igualdade entre mulleres e
homes, coa protección efectiva das vítimas, e coa condena rotunda da violencia machista e de calquera intento de
negala ou minimizala. Porque unha sociedade que tolera a violencia ou que dubida das vítimas é unha sociedade
menos libre, menos xusta e menos democrática. 

O Concello de Muros proclama, unha vez máis, que a igualdade entre mulleres e homes é un piar esencial da
democracia e que a loita contra a violencia machista debe ser unha prioridade permanente das políticas públicas.
Erradicala é unha tarefa colectiva que require valentía, coherencia e compromiso. Muros quere ser e será un
municipio libre de violencia, de medo e de silencio.

Ábrese a quenda de debate.

A continuación a Sra. Martinez Romani pide desculpas porque a súa intención era traer o texto antes da Comisión
para consensualo pero non puido ser así, pero de todas formas levouse á Comisión para poder acordar entre
tódolos grupos políticos da corporación o texto en temas tan importantes como é a violencia machista.

Intervén polo partido popular a Sra. Monteagudo Romero que manifesta que nestas datas tan sinaladas e que
pretenden dar visibilidade a un problema tan grave prefiren a unanimidade da corporación municipal ao matiz,
sendo  importante  o  posicionamento  unánime da  corporación  rexeitando  calquera  tipo  de  violencia  contra  as
mulleres. 

CONCELLO DE MUROS
(A Coruña)

Intervén polo partido socialista a Sra. González Cerviño que alega que basicamente están dacordo ca declaración
institucional e que efectivamente somos todos conscientes de que existe un problema moi grave na sociedade e
quere aproveitar esta intervención para volver a reivindicar a necesidade de que o Xulgado de Muros siga coas
competencias que tiña hasta agora de procedementos sobre e violencia contra a muller así como continuar cos
servizos que presta o CIM.

Intervén a continuación o Sr. Lago Alvarez que se adhire complementariamente a esta declaración institucional,
entendendo que recolle o que todos pensamos. 

A continuación a Sra.  Martinez Romani di que comparten as alegacións realizadas polo partido socialista sobre
que o Xulgado de Muros continúe coas competencia en procedementos sobre violencia contra a muller, tendo que
ser os recursos próximos e eficientes e recorda os datos da violencia machista.

Intervén  a  continuación  polo  partido  popular  a  Sra.  Monteagudo  Romero  que  di  que  si  ese  traslado  de
competencias se levara a cabo sería importante que dende o CIM se faga unha sondaxe sobre as necesidades
que poden ter estar mulleres por ese traslado e se lles axude na medida en que se poida.

Rematadas as intervencións, o Pleno da corporación, cos votos a favor do grupo municipal do BNG (4), do grupo
municipal socialista (3), do grupo municipal do partido popular (4 votos) e do grupo Mixto Muros Centrado (1), por
unanimidade aproba esta declaración institucional do Concello de Muros polo 25N

CUARTO. MOCIÓNS DE URXENCIA

4.1.- Moción para modificar a ordenanza municipal reguladora das taxas a aplicar polas intervencións do
grupo de emerxencias (GES) do Concello de Muros (ordenanza fiscal da taxa polo servizo de extinción de
incendios e outras actuacións municipais de emerxencia) 

A continuación transcríbese a Moción presentada polo Sr. Lago Álvarez. 

EXPOSICIÓN DE MOTIVOS

O Pleno do Concello de Muros, en sesión celebrada o día 21 de novembro de 2013, aprobou a ORDENANZA
FISCAL DA TAXA POLO SERVIZO DE EXTINCIÓN DE INCENDIOS E OUTRAS ACTUACIÓNS MUNICIPAIS DE
EMERXENCIA, que, por extensión, é reguladora do funcionamento, intervencións e prezos públicos aplicables
polo Concello nos andares do Grupo de Emerxencias Supramunicipal (GES) de Muros.

Dende aquela aprobación, transcorreron máis de once anos, tempo no que se produciron cambios substanciais
tanto  nas  condicións  operativas  do  servizo  como  na  realidade  económica  e  na  normativa  que  afecta  ás
intervencións do GES.

Os  custes  actuais  de  persoal,  equipamento,  mantemento  e  desprazamentos  incrementáronse  de  maneira
significativa,  así  como  as  esixencias  técnicas,  de  seguridade  e  de  coordinación  cos  demais  administracións
públicas. A ordenanza vixente non reflicte esa nova realidade, polo que resulta imprescindible proceder á súa
actualización e revisión integral, tanto no relativo aos prezos públicos de intervención, coma nos procedementos
administrativos e operativos que regulan a actuación do servizo.

CONCELLO DE MUROS
(A Coruña)

Ademais,  cómpre  revisar  outros  aspectos  da  ordenanza,  como  a  coordinación  intermunicipal,  o  réxime  de
compensación por servizos prestados fóra do termo municipal, a regulación das colaboracións con Protección
Civil, así como os mecanismos de información e transparencia do servizo.

Por todo o exposto, e en atención á necesidade de garantir unha xestión eficiente, moderna e axeitada ás actuais
necesidades de emerxencia, o Pleno do Concello de Muros debe iniciar os trámites para revisar e modificar esta
ordenanza.

ACORDOS:

1. Instar á Alcaldía e aos servizos xurídicos e técnicos municipais a iniciar os trámites para a modificación da
Ordenanza Municipal reguladora dos servizos do GES (ordenanzas fiscal da taxa polo servizo de extinción de
incendios e outras actuación municipais de emerxencia)  aprobada por Pleno municipal en data 21 de novembro
de 2013.

2. Que a proposta de modificación inclúa, entre outros aspectos:

- Actualización dos prezos públicos de intervención e compensacións por servizos.

- Revisión dos procedementos de coordinación con outros corpos e servizos de emerxencia.

-  Regulación das actuacións fóra do termo municipal e do réxime de colaboración interadministrativa.

 - Adaptación aos custes reais de mantemento, equipamento e desprazamento do servizo.

- Revisión das disposicións sobre formación, seguridade e medios técnicos do persoal.

3. Que o borrador da nova ordenanza se someta a consulta pública previa e a audiencia dos traballadores do
servizo, sindicatos e demais entidades afectadas.

4. Que se dea conta deste acordo ao coordinador do GES, á Xunta de Galicia (Dirección Xeral de Emerxencias e
Interior) e aos concellos limítrofes co obxecto de favorecer a colaboración institucional.

Ábrese a quenda de debate sobre a urxencia da moción presentada. 

Intervén o Sr.  Lago Álvarez que explica que o motivo da urxencia ven dado por unhas declaracións da Sra.
Alcaldesa á prensa destes días onde dicía que xa tiñan feito e elaborado a modificación da ordenanza municipal
fiscal da taxa polo servizo de extinción de incendios e outras actuacións municipais de emerxencia.

A continuación intervén polo partido popular a Sra. Monteagudo Romero que di que lle non lle parece urxente a
moción presentada, pero que entende a frustración do Sr. Lago de que as mocións que presenta unhas veces se
aceptan o outras non, sen criterio algún. 

Intervén a Sra. Alcaldesa que en primeiro lugar fai lectura do artigo 97 do Real Decreto 2568/1986, de 28 de
novembro, polo que se aproba o regulamento de organización, funcionamento e réxime xurídico das entidades
locais, para explicar a diferencia entre rogo e moción, polo que entende que a moción presentada é un rogo e non
é urxente. De todos modos, di que está todo listo e soamente faltan os informes económicos. 

Intervén polo partido socialista a Sra. González Cerviño que di que tampouco van a votar a favor da urxencia,
adheríndose ao que dixo a Alcaldesa sobre a diferencia entre moción e rogo. 

Documento electrónico asinado dixitalmente cuxa integridade garántese mediante cotexo na Sede Electrónica deste Organismo co Código de
Verificación Dixital (CVD) especificado á marxe.
(artigo 42.b da Lei 40/2015, de 1 de outubro, de Réxime Xurídico do Sector Público)

CONCELLO DE MUROS
(A Coruña)

Rematadas as intervencións, o Pleno da corporación, cos votos a favor do grupo Mixto Muros Centrado (1), cos
votos en contra do grupo municipal do BNG (4) e do grupo municipal socialista (3) e coa abstención do grupo
municipal do partido popular (4 votos) desestima a urxencia da moción. 

B.  PARTE DE CONTROL DOS ÓRGANOS DE GOBERNO E FISCALIZACIÓN DA XESTIÓN DOS ÓRGANOS
MUNICIPAIS DE GOBERNO 

QUINTO. Dar conta das resolucións da Alcaldía núm. 770/2025 de 1 de setembro ata a núm. 874/2025 do 30
de setembro de 2025, e das actas da XGL núm. 18 de 3 de setembro, da núm. 19 de 17 de setembro e da
núm.  20  de  24  de  setembro  e  das  resolucións  contrarias  aos  reparos  formulados  pola  Intervención
municipal 

SEXTO. Rogos e preguntas

Sendo ás 22:10 horas do día 30 de outubro de 2025 a Sra. Alcaldesa procede a levantar a sesión , de todo o que
eu como secretaria dou fe.

As intervencións desta sesión están incorporadas á acta multimedia que consta no expediente electrónico con
número 2025/G010/000012 e identificado pola pegada dixital:

140b91dbb086bc9b3c84d1f01ffd0ee7041ec14088eb1f1fe470b1bb01bfb9fd

O vídeo gravado durante a sesión está incorporado ao expediente, asemade, está dispoñible para o público na
URL: https://www.youtube.com/watch?v=ZzrtH4-2FeM

A secretaria Xeral.

Documento asinado electronicamente

Documento electrónico asinado dixitalmente cuxa integridade garántese mediante cotexo na Sede Electrónica deste Organismo co Código de
Verificación Dixital (CVD) especificado á marxe.
(artigo 42.b da Lei 40/2015, de 1 de outubro, de Réxime Xurídico do Sector Público)

